
Аннотация: Мақолада электрон ҳукумат тизими ҳамда ахборот жамияти 

шаклланишининг ўзига хос хусусиятлари, кўрсатилган жараёнларнинг услубиётини 
такомиллаштириш бўйича ишлаб чиқилган тавсиялар ёритилган. 

Abstract: The article describes the features of the formation of the e-government system 
and the information society, gives recommendations to improve the methodology of these 
processes. 

Кириш 
Ўзбекистон Республикаси Президенти муҳтарам Шавкат Мирзиёев томонидан 

2020 йил 24 январдаги Олий Мажлиснинг Сенати ва Қонунчилик палатасига 
навбатдаги Мурожаатномасида илм-маърифат ва замонавий ахборот ва рақамли 
технологиялар ривожига алоҳида эътибор қаратилди [1].  

Шунга мос равишда Ўзбекистон Республикаси Президентининг 2020 йил 2 
мартдаги ПФ-5953 сонли “2017 - 2021 йилларда Ўзбекистон Республикасини 
ривожлантиришнинг бешта устувор йўналиши бўйича ҳаракатлар стратегиясини 
«Илм, маърифат ва рақамли иқтисодиётни ривожлантириш йили»да амалга 
оширишга оид давлат дастури тўғрисида”ги Фармони ҳамда 2020 йил 28 апрелдаги 
ПҚ-4699 сонли “Рақамли иқтисодиёт ва электрон ҳукуматни кенг жорий этиш чора-
тадбирлари тўғрисида”ги Қарорида ҳам “Халқ давлат органларига эмас, балки давлат 
органлари халққа хизмат қилиши керак” деган асосий тамойилни амалда тўлиқ 
таъминлаш мақсадида замонавий ахборот технологияларини жамият ҳаётининг 
барча жабҳаларига кенг жорий этиш, давлат хизматларини максимал даражада 
рақамлаштириш, ахборот-коммуникация технологиялари инфратузилмасини янада 
ривожлантириш масалалари алоҳида аҳамият касб этди [2, 3]. 

Мавзуга оид адабиётлар таҳлили 
“Ахборотлашган жамият” тушунчаси илк марта Кисё Курокава ва Тадао Умесао 

ўртасидаги суҳбатларда 1961 йилда юзага чиққан [4]. Кейинчалик мазкур атама 
деярли бир пайтда АҚШ ва Японияда Ф. Махлуп (1962 й.) [5] ва Т. Умесаоларнинг 
(1963 й.) [6] асарларида қўлланилган. “Ахборотлашган жамият” назариясининг 
асослари М. Порат [7], Й. Масуда [8], Т. Стоуньер [9], Р. Кац [10] ва бошқалар 
томонидан ривожлантирилган. Нафақат ахборот технологияларининг ривожланиши, 
уларнинг ютуқларидан фаол фойдаланиладиган технологик ёки технетрон 

(technetronic) жамиятнинг ривожланиш жараёнларини тадқиқ қилган алоҳида 
изланувчилар [11] билимларнинг ортган ва ортиб бораётган аҳамиятига асосланган 
холда замонавий жамият учун “the knowledgeable society” (“билимлилар жамияти”), 
“knowledge society” (билим жамияти) ёки “knowledge-value society” (“билимли 
жамият”) каби атамалар киритилди. 

XX аср охирига келиб “ахборотлашган жамият” ва “ахборотлаштириш” 
атамалари сиёсий, ижтимоий, иқтисодий, илм-фан, таълим ва бошқа кўплаб 
соҳаларда ўз ўрнини мустаҳкам эгаллади. Аксарият холларда мазкур тушунчалар 
доирасида ахборот технологияларининг ривожланиши ҳамда фуқаролик жамияти 
институтларининг асосида навбатдаги ривожланиш босқичига кўтарилиш, XXI асрга 
ахборотлашган жамият сифатида кириш ёки унинг бошланғич қадамини ташлаш 
тушунилар эди. 

2006 йилнинг 27 мартида БМТ Бош Ассамблеясининг 17 майни “Ахборотлашган 
жамият халқаро куни” сифатида нишонлаш тўғрисидаги A/RES/60/252 сонли 
резолюцияси қабул қилинди. 

Ўзбекистонда ҳам танланган йўналишнинг алоҳида жиҳатларига бағишланган 
қатор изланишлар амалга оширилган. Жумладан, Арипов А. Н. [12], Гулямов С. С., 
Шермухаммедов А. Т. [13-16] ахборот-коммуникациялар соҳасида бошқарув 
тизимини такомиллаштириш муаммолари, АКТнинг иқтисодиётнинг турли соҳаларига 
ва инновацион ривожланишга таъсири муаммоларини тадқиқ қилишган ва бу ишлар 
муваффақиятли давом этмоқда.  

Бегалов Б. А. ҳамда Жуковская И. Е. лар ҳамкорликда ахборот жамиятининг 
иқтисодиётнинг инновацион ривожланишига таъсирининг услубий жиҳатларини 
тадқиқ қилишган [17] бўлса, Агзамов Ф. С. [18] томонидан мамлакатнинг Интернет 
тизимига кириб бориш муаммолари ва унинг самарадорлиги ўрганилган. 

Тадқиқот методологияси 
Муаллиф томонидан мамлакатимизда электрон ҳукумат тизимини яратиш ва 

умуман ахборотлаштириш жараёнлари кенг кўламда ривожланишининг сифатини 
ошириш ҳамда чет давлатларда йўл қўйилган хатоларни четлаб ўтишга хизмат 
қилиши мумкин бўлган бир қатор тавсияларни ифода қилиб мамлакатимизда 
электрон ҳукумат яратишнинг айрим муамолари таҳлилий жихатдан кўриб чиқилди 
[19]. 

Таҳлил ва натижалар 
Глобаллашув даврида ахборотлаштириш тизими ўзининг жадал суръатларда 

ривожланиш босқичлари: генезиси, амалиёти, истиқболи каби ва бошқа техник, 
илғор технологик ҳамда давлат ва жамият тараққиётининг ҳал қилувчи жараёнлари 
ва омилларига айланди. Бу ҳолатларни қуйидаги хулосалар орқали тасниф этамиз: 

I. Тез суръатларда ривожланаётган ахборотлаштириш тизимининг замонавий 
ҳолатини яхлит, бир бутун ҳолда ифодалашга қаратилган таҳлилий жиҳатдан талқин 
қилинган. 

II. Ахборотлаштиришнинг илмий-назарий ҳамда фаолиятининг концептуал 
муаммолари генезиси, амалиёти, равнақ топиш босқичлари тавсиф қилиниб, 
Истиқлол йилларидаги тараққиёти замон талаблари нуқтаи назаридан кўриб 
чиқилган. 

III. Муаммонинг қўйилиши: фазилатлари, хусусиятлари, тушунчалари мантиқий 
тарзда таъминот масалалари ҳамда давлат ва жамият тараққиётининг муҳим бўғини 
сифатида таҳлил қилинган. 

IV. Давлат ва хўжалик бошқаруви ҳамда маҳаллий ҳокимият органлари 
томонидан мамлакат аҳолиси ва тадбиркорлик субъектларига кўрсатиладиган барча 
хизматларни тўлиқ инвентаризациядан ўтказиш, уларни қуйидаги кўрсаткичлар 
йўналишларида чуқур ва батафсил таҳлил қилиш лозим: хизматларга 
фойдаланувчилар томонидан бўладиган талабнинг юксаклиги; хизматларни 
компьютерлаштиришнинг имкониятлари даражалари; хизматларни 
компьютерлаштириш асосида олиниши мумкин бўлган самаранинг юксаклиги; 
хизматларнинг турли давлат муассасаларида такрорланиши даражаси; хизматларни 
ташкил этувчи алоҳида функционал вазифаларнинг турли ташкилотлар ҳамда 
хизматлар доирасида қайтарилишлари; хизматларнинг бажарилиш муддатлари, 
иштирок этувчи бўлинмалар ҳамда ходимлар сони ва бошқа таҳлилий кўрсаткичлар 
бўйича амалга оширилади. 

V. Таҳлил натижалари асосида барча давлат хизматлари ҳамда уларни ташкил 
этувчи функционал вазифаларнинг электрон кўринишга ўтказилиши муносабатига 
қараб, уч гуруҳга ажратиш лозим: 1) кўплаб давлат муассасаларида қайтариладиган 
ҳамда марказлаштирилган тартибда электрон шаклга ўтказиладиган хизматлар ва 
вазифалар, 2) давлат муассасалари учун махсус ҳамда улар томонидан электрон 
шаклга ўтказиладиган хизматлар ва вазифалар, 3) электрон шаклга ўтказиб 
бўлмайдиган хизматлар ва вазифалар назарда тутилади. 

Бунда биринчи гуруҳни максимал даражада кенгайтириш ҳисобига иккинчи ва 
учинчи гуруҳларга киритиладиган хизмат ва вазифалар сонини имкони борича 
минималлаштириш лозим ҳамда марказлаштирилган тартибда электрон шаклга 
ўтказиладиган хизматлар ва вазифалар рўйхати, компьютерлаштириш 
жараёнларидаги кетма-кетлик ишлаб чиқилиши керак. Шунингдек, мазкур вазифа 
доирасида марказлаштирилган маълумотлар базалари ҳамда маълумотномалар 
тизимларининг режалаштирилиши мақсадга мувофиқдир. 

VI. Таҳлил натижалари асосида замонавий илғор чет эл тажрибасидан келиб 
чиққан ҳолда, давлат ва хўжалик бошқаруви ҳамда маҳаллий ҳокимият органлари 
фаолиятини ахборотлаштириш билан шуғулланаётган махсус бўлинмалар ва 
ташкилотлар учун мажбурий бир қатор долзарб услубий, бошқарув ва йўриқнома 
хужжатлари ишлаб чиқилиши зарур. Биринчи навбатда бундай долзарб хужжатлар 
жумласига қуйидагиларни киритиш мумкин: 

- марказлаштирилган тартибда электрон шаклга ўтказиладиган хизматлар ва 
вазифаларни компьютерлаштириш жараёнларида кетма-кетлик билан 
мувофиқлаштирилган давлат ташкилоти томонидан махсус хизмат ва вазифаларни 
электрон шаклга ўтказишдаги тадрижийлик; 

- давлат муассасалари томонидан махсус хизматлар ва вазифаларни электрон 
шаклга ўтказиш бўйича бир нечта муқобил услублар ҳамда наъмунавий режасини 
ўзида жамлаган ягона йўриқнома; 

- давлат ташкилоти томонидан бажариладиган махсус хизмат ва вазифаларни 
компьютерлаштириш учун марказлаштирилган тартибда электрон шаклга 

ўтказиладиган хизмат ва вазифалар билан мувофиқлигини таъминлаш бўйича 
талаблар ишлаб чиқилиши лозим. 

Санаб ўтилган меъёрий хужжатларга амал қилиш бутун электрон ҳукумат 
тизимининг мўътадил ишлаши учун аҳамияти катта эканлигини ҳисобга олган ҳолда 
улар талабларининг бажарилиши давлат томонидан, албатта қатъий назоратга 
олиниши керак. Бу вазифаларнинг бажарилишида Ахборот технологиялари ва 
коммуникацияларини ривожлантириш вазирлиги тизимига кирувчи ҳамда тегишли 
ваколатларга эга бўлган мазкур соҳадаги давлат назорати инспекцияси фаол иштирок 
этиши лозим.  

Қўшимча равишда қайд қилиш жоизки, кўрсатилган хужжатлар талабларига 
риоя қилмаганлик учун интизомий ва маъмурий жавобгарлик чораларини кўриш 
масаласини ҳам жамоатчилик муҳокамасига қўйиш ижобий натижаларга олиб 
келиши мумкин. 

VII. Давлат ва хўжалик бошқаруви ҳамда маҳаллий ҳокимият органлари 
томонидан кўрсатилаётган хизматлар таҳлили билан бир пайтнинг ўзида электрон 
ҳукумат тизими яхлит архитектурасининг ишлаб чиқилиши ҳамда ваколатлари имкон 
борича юқори даражада тасдиқланиши лозим. Чунки тизимнинг яратилиши даврида 
архитектурасига сезиларли ўзгартиришларнинг киритилиши - ўша вақтгача 
бажарилган барча ишларни қайтадан кўриб чиқиш ҳамда қайта янгитдан қайтаришга 
мажбур қилиши мумкин.  

Бу эса қўшимча молиявий, техник ва ташкилий ресурсларни сарфланиши билан 
боғлиқ бўлади. Тизимнинг яхлит архитектураси тасдиқланганидан сўнг, кичик 
элементларни қайта кўриб чиқиш имконияти сақланган ҳолда принципиал 
ўзгартиришларга йўл қўйилмаслиги керак. 

Архитектуранинг ўзи ишлаб чиқилаётган даврда, албатта илғор замонавий 
мамлакатимиз ва чет эл, жумладан Жанубий Корея ҳамда Сингапур каби давлатлар 
тажрибаси чуқур таҳлил қилиниши, уларнинг кўпроқ ижобий томонлари 
ўзлаштирилиши лозим. Шу билан бир қаторда мамлакатимизда шаклланиб улгурган 
ахборотлаштириш тизимларидан максимал даражада самарали тарзда фойдаланиш 
имкониятлари эътибордан четда қолмаслиги лозим. Яъни, республикамизнинг банк, 
молия, солиқ, ахборот-телекоммуникация тармоқлари ва бошқа илғор соҳаларда 
яратилган инфратузилма, ахборот тизимлари ҳамда ресурсларидан, тўпланган бой 
тажрибадан бошқа соҳаларда ҳам кенг фойдаланиш имкониятларини яратиш лозим. 

VIII. Электрон ҳукумат доирасида лойиҳалаштирилаётган ахборот 
тизимларининг техник хужжатлари давлат экспертизасидан ўтказилаётганда, 
амалдаги ва яратиладиган йўриқномалар талаблари бажарилишига, айниқса 
тизимларнинг модуллилик тамойилига жавоб беришларига алоҳида эътибор қаратиш 
лозим. Электрон шаклга ўтказилаётган хизматларни ташкил этувчи ҳар бир 
функционал вазифа алоҳида модуллар негизида лойиҳалаштирилиши керак.  

Барча ахборот тизимлари доирасида компьютерлаштирилган модуллар 
рўйхатлари ва уларнинг техник ҳамда технологик ечимлари жамланишидан давлат 
органлари вазифаларининг электрон банки ҳосил бўлади. Мазкур банкда тўпланган 
маълумот, дастурий ва техник ишланмалар янгидан-янги ахборот тизимлари 
яратилишида, навбатдаги хизматлар электрон шаклга ўтказилишида тайёр ечимлар 
вазифасини ўтайди. Электрон ҳукумат доирасида навбатдаги тизимлар 

лойиҳалаштирилаётганда, биринчи навбатда электрон банкда жамланган модулларга 
асосланиш барча жиҳатлар нуқтаи назаридан тежамкорлик ва самарадорликни 
таъминлайди. 

Шунингдек, электрон ҳукумат тизими доирасидаги лойиҳалар амалга 
оширилаётганда, шу соҳада фаолият юритаётган маҳаллий компаниялар 
хизматларидан фойдаланиш учун ҳаракат қилиш лозим. Бу эса ўз навбатида, миллий 
интеллектуал ҳамда ишлаб чиқариш салоҳиятининг ортишига, юқори савияли 
маҳаллий мутахассис кадрларнинг етишиб чиқиши ҳамда ахборотлаштириш 
тизимининг мамлакатимизда янада ривожланишига замин яратади. 

IX. Электрон ҳукумат тизимини яратиш жараёнларида қабул қилинаётган 
қарорлар, амалга оширилаётган ишлар ҳамда ишлаб чиқилаётган меъёрий-норматив 
хужжатларнинг юқори сифатини, мукаммаллигини, ҳаётийлигини таъминлашда 
ахборотлаштириш соҳасида фаолият юритаётган ҳам назариётчи, ҳам амалиётчи 
мутахассисларнинг фикр-мулоҳазалари ҳал қилувчи ўрин тутади. Шу боис ҳам 
уларнинг жамоатчилик ёки расмий асосдаги касбий ҳамжамиятларини 
шакллантириш муҳимдир. Бундай ҳамжамиятлар турли даражаларда фаолият 
юритувчи мутахассис-ходимлар учун турли мақсадларни кўзлаган ҳолда яратилиши 
мумкин. Булар: 

- мамлакатимизда ахборотлаштириш соҳасида энг юқори (Ўзбекистон 
Республикаси Президенти, Олий Мажлис, Вазирлар Маҳкамаси ёки 
Мувофиқлаштирувчи Республика комиссияси) даражада қабул қилинадиган 
хужжатларнинг бошланғич экспертизасини амалга оширувчи ҳамда вазирлик ва 
идоралардаги ахборотлаштириш соҳасидаги биринчи шахслардан ташкил топган 
Мувофиқлаштирувчи Республика комиссияси қошидаги Техника қўмитаси; 

- давлат муассасаларида электрон ҳукумат тизимига кирувчи ахборот 
тизимларини бевосита яратиш билан шуғулланувчи мутахассислар ўзларининг 
умумий муаммолари тўғрисида фикр алмаша оладиган, уларни ҳал қилишнинг 
самарали йўлларини ишлаб чиқишлари мумкин бўлган АТ-бошқарувчилар клуби (IT-
managers club); 

- электрон ҳукумат яратиш жараёнлари ва амалга оширилиши республика 
аҳолисининг умид кутишларига нечоғлик жавоб бераётганлигини ўргана бориш 
мақсадида яратиладиган фаол жамоатчилик вакиллари ҳамда ушбу соҳага 
ихтисослашган журналистларни бирлаштирадиган Е-фойдаланувчилар клуби (e-Users 
club) ва бошқалар назарда тутилади. 

X. Ахборотлашган жамият шаклланишида ахборот ресурслари асосий 
иқтисодий устунликни таъминлаб берувчи омилга айланишини ҳисобга олган холда 
уларни молиявий-иқтисодий баҳолаш тизимини ишлаб чиқиш лозим. Бунда ахборот 
ресурси нархига таъсир этувчи барча омиллар, яъни: ахборот ресурсини яратишга 
кетган бевосита ҳаражатлар, ахборот реурси йўқотилганда ёки ишдан чиққанда уни 
тиклашга кетадиган ҳаражатлар, ахборот ресурси доирасида йиғилган 
маълумотларнинг аккумулятив нархи ва ниҳоят, “бренди”нинг қиймати ҳисобга 
олиниши лозим. 

XI. Жисмоний ва юридик шахсларнинг давлат раҳбарига бевосита мурожаат 
қолдириш имкониятини берувчи Ўзбекистон Республикаси Президентининг Виртуал 
ва Халқ қабулхоналари тизими “ахборотлашган жамият” ва “электрон ҳукумат” 

доирасида давлат ҳамда аҳоли ва тадбиркорлик субъектлари ўртасида коммуникатив 
жараёнларни ташкил этишнинг янги, замонавий ва самарали шакли сифатида 
фаолиятининг биринчи кунлариданоқ амалий натижа беришни бошлади. 

Амалда яратилган ва фаолиятини изчил давом эттираётган тизим доирасида 
йиғилган маълумотларни замонавий тахлил усулларини қўллаган холда қайта ишлаш 
мавжуд муаммолар орасидаги корреляцион ва бошқа боғланишларни аниқлаш, 
алоҳида ҳудулар ва республика даражасидаги ижтимоий-иқтисодий 
ривожланишнинг самарадор, реал ҳаёт билан чамбарчас боғлиқ бўлган комплекс 
дастурларини ишлаб чиқиш имкониятини яратади. 

XII. Юқорида келтирилган тавсияларни ўзаро боғланган холда комплекс 
тизимли равишда амалга ошириш учун уларнинг барчасини ўз ичига қамраб олган 
“Ўзбекистонда ахборотлашган жамият шакллантириш концепцияси”ни ишлаб 
чиқилиши ва ҳукумат томонидан кўриб чиқилиши мақсадга мувофиқ. Концепциянинг 
ҳукумат томонидан маъқулланиши жараёнида уни амалга ошириш дастури ҳам 
ишлаб чиқилиши ҳамда тасдиқланиши айни муддао бўлар эди. 

